 ՀԱՄԱՁԱՅՆԱԳԻՐ
   Հայաստանի Հանրապետության կառավարության և Արաբական Միացյալ Էմիրությունների կառավարության միջև Արաբական Միացյալ Էմիրությունների տարածքում Հայաստանի  Հանրապետության  աշխատուժի օգտագործման մասին

 
Հայաստանի  Հանրապետության կառավարությունը և Արաբական Միացյալ Էմիրությունների կառավարությանը (այսուհետ` Կողմեր), երկու երկրների միջև հաստատված բարիդրացիական կապերը ամրապնդելու նպատակով, ինչպես նաև Արաբական Միացյալ Էմիրությունների  տարածքում Հայաստանի  Հանրապետության աշխատուժի օգտագործումը կազմակերպելու նպատակով  համաձայնեցին ներքոհիշյալի մասին.

ՀՈԴՎԱԾ 1
1.Սույն Համաձայնագրի դրույթները կտարածվեն սույն Համաձայնագրի Հավելվածում բերված աշխատանքային պայմանագրի պայմաններին համապատասխան Արաբական Միացյալ Էմիրություններում գործատուների մոտ  աշխատանքային գործունեություն  իրականացնող  ՀՀ քաղաքացիների վրա:
2. Սույն Համաձայնագրի դրույթների իրականացման համար անհրաժեշտ ընթացակարգերը կհաստատվեն Կողմերի լիազոր մարմինների. Հայաստանի Հանրապետության համար` ՀՀ տարածքային կառավարման նախարարության միգրացիոն պետական ծառայության, իսկ Արաբական Միացյալ Էմիրությունների համար` Արաբական Միացյալ Էմիրությունների ............................... կողմից:
ՀՈԴՎԱԾ 2
Հայաստանի  Հանրապետությունից աշխատուժի հավաքագրումը  և նրա տեղափոխումն ու օգտագործումը   Արաբական Միացյալ Էմիրությունների  տարածքում պետք է կարգավորվի համաձայն երկու  պետություններում  գործող համապատասխան օրենքների և ընթացակարգերի։

ՀՈԴՎԱԾ 3
1. Արաբական Միացյալ Էմիրությունների  ....................................... նախարարությունը Հայաստանի Հանրապետության տարածքային կառավարման նախարարության միգրացիոն պետական ծառայություն կփոխանցի Արաբական Միացյալ Էմիրությունների գործատուների կողմից ներկայացված թափուր  աշխատատեղերը Հայաստանի Հանրապետության աշխատուժով համալրելու վերաբերյալ հայտերը: Հայաստանի Հանրապետության միգրացիոն պետական ծառայությունը  հնարավոր միջոցների և ռեսուրսների սահմանում  պետք է փորձի բավարարել այդ հայտերում առաջարկվող պահանջները:

2. Եթե գործատուն Արաբական Միացյալ Էմիրությունում ցանկություն է հայտնել հավաքագրել և աշխատանքի ընդունել հատուկ որակավորում պահանջող հայաստանյան աշխատուժի, ապա այդ որակավորումների մասին պետք է նշում կատարի իր` Արաբական Միացյալ Էմիրության ............................. նախարարությանն  ուղղված հայտի մեջ:

3. Արաբական Միացյալ Էմիրությունների  գործատուն կամ նրա լիազոր ներկայացուցիչը կամ աշխատանքի նախարարության կողմից լիազորված աշխատանքի տեղավորման գրասենյակը պետք է իրականացնի աշխատողների ընտրության, ինչպես նաև նրանց Հայաստանի Հանրապետությունից  Արաբական Միացյալ Էմիրությունների տեղափոխման ողջ գործընթացը:

Թափուր աշխատատեղերի համալրման վերաբերյալ  հայտերում պետք է նշված լինեն  պահանջվող որակավորումները, մասնագիտությունը և աշխատանքային փորձը, պայմանագրի գործողության ժամկետը, աշխատանքի մանրամասն պայմանները` մասնավորապես աշխատավարձի չափը, աշխատանքից արձակման նպաստը, փորձաշրջանի տևողությունը,  տեղափոխման ու բնակարանի հետ կապված հարցերը, ինչպես նաև այն բոլոր հիմնական տեղեկատվությունը, որը հնարավորություն կտա աշխատողներին կողմնորոշվելու աշխատանքային պայմանագիր կնքելու մասին որոշում կայացնելու հարցում:

ՀՈԴՎԱծ 5

Հայաստանի Հանրապետության տարածքային կառավարման նախարարության միգրացիոն պետական ծառայությունը պետք է անհրաժեշտ միջոցներ ձեռնարկի Արաբական Միացյալ Էմիրություններում աշխատելու ցանկություն ունեցող անձանց բժշկական հետազոտման,  անձնագրի և ելքի թույլտվության ձեռքբերման գործընթացները դյուրին դարձնելու համար, ինչպես նաև նրանց տրամադրի տեղեկատվություն Արաբական Միացյալ Էմիրություններում  աշխատանքային  օրենսդրության, աշխատանքային պայմանների, ծախսերի և կենսամակարդակի վերաբերյալ: 

ՀՈԴՎԱԾ 6

Արաբական Միացյալ Էմիրությունների կառավարությունը կարող է ձեռնարկել գործողություններ Հայաստանի Հանրապետությունից ընդունած և կնքված աշխատանքային  պայմանագրերի գործողության ժամկետն ավարտած ցանկացած թվով աշխատողների վերադարձման ուղղությամբ: Նույն գործընթացը կարող է նախաձեռնվել նաև նախքան կնքված պայմանագրերի գործողության ժամկետի ավարտը, եթե առկա է Արաբական Միացյալ Էմիրությունների աշխատանքային  օրենսդրությամբ նախատեսված հիմքեր աշխատանքային պայմանագրի վաղաժամկետ դադարեցման համար: Այդ դեպքում պետք է ապահովել աշխատողների աշխատավարձերի վճարումը, ինչպես նաև նրանց հետ կնքված աշխատանքային պայմանագրերի կամ Արաբական Միացյալ Էմիրությունների աշխատանքային  օրենսդրության համաձայն ձեռքբերված այլ իրավունքները: 

ՀՈԴՎԱԾ 7

Արաբական Միացյալ Էմիրությունների կառավարությունը կարող է գործընթացներ ձեռնարկել վերադարձնելու Հայաստանի Հանրապետությունից ընդունած ցանկացած թվով աշխատողների, եթե նրանց ներկայությունը Արաբական Միացյալ Էմիրություններում հակասում է պետության հանրային շահերին կամ ազգային անվտանգությանը` չխախտելով աշխատողների աշխատանքային պայմանագրով կամ Արաբական Միացյալ Էմիրությունների աշխատանքային  օրենսդրությամբ ձեռքբերված իրավունքները:

ՀՈԴՎԱԾ 8

1. Աշխատանքի ընդունելիս գործատուն հոգում է աշխատողների` աշխատանքի նպատակով Հայաստանի Հանրապետությունից Արաբական Միացյալ Էմիրություններ ուղևորության բոլոր ծախսերը, ինչպես նաև աշխատանքն ավարտելուց հետո Արաբական Միացյալ Էմիրությունների վերադարձի ծախսերը: Գործատուն նաև հոգում է արձակուրդի ընթացքում աշխատողների երկկողմանի ճանապարհածախսը: Այս ծախսերը չեն ներառում անձնագրի տրամադրման ծախսերը կամ այլ վճարումներ: 

2. Գործատուն ազատվում է աշխատողի տունդարձի ծախսերից հետևյալ երկու դեպքերում.
ա) եթե նախքան աշխատանքային պայմանագրի գործողության ժամկետի լրանալը աշխատողը հրաժարվում է աշխատանքից,
բ) եթե աշխատողը կատարում  է այնպիսի խախտում, որի դեպքում Արաբական Միացյալ Էմիրությունների աշխատանքային  օրենսդրությունը թույլ է տալիս առանց նախազգուշացման  և աշխատանքից արձակման նպաստի տրամադրման աշխատանքից ազատել աշխատողին: 

1. Արաբական Միացյալ Էմիրություններում  հայաստանյան աշխատողների աշխատանքի ժամկետները և պայմանները սահմանվում են գործատուի և աշխատողի միջև  կնքվող անհատական աշխատանքային  պայմանագրով՝ համաձայն Աշխատանքային պայմանագրի օրինակելի ձևի,  որը   կցված  է  սույն Համաձայնագրին  հավելվածի տեսքով  և հանդիսանում է  սույն  Համաձայնագրի անբաժանելի մասը:

2.  Պայմանագիրը պետք է ներառի  կողմերի իրավունքներն ու պարտավորությունները, աշխատանքի հիմնական պայմանները, որոնք չեն հակասում սույն Համաձայնագրին և Արաբական Միացյալ Էմիրությունների աշխատանքային  օրենսդրությանը: 
3. Աշխատանքային պայմանագիրը տրամադրվում է  արաբերեն, հայերեն և անգլերեն լեզուներով, չորս բնօրինակով, որոնցից մեկը պահվում է գործատուի մոտ, երկրորդը՝ աշխատողի, երրորդը` Արաբական Միացյալ Էմիրությունների ...................................... նախարարությունում,  չորրորդը` Հայաստանի  Հանրապետության տարածքային  կառավարման  նախարարության միգրացիոն պետական  ծառայությունում:

ՀՈԴՎԱԾ 10

Անհատական աշխատանքային պայմանագիրը պետք է մանրամասն ներառի գործատուի պարտավորությունները` կապված աշխատողի բնակարանի և դրա տեսակի կամ բնակարանի վարձի վճարման և բժշկական սպասարկման հետ:

ՀՈԴՎԱԾ 11

Աշխատանքային պայմանագրի արաբերեն տարբերակը միակն է, որ ճանաչվում է Արաբական Միացյալ Էմիրությունների .................................. նախարարության և դատարանների կողմից: Գործատուն չի կարող որևէ փոփոխություն կատարել աշխատանքային պայմանագրի դրույթներում, բացի աշխատողի աշխատանքի պայմանների բարելավումից, որը պետք է հաստատի Արաբական Միացյալ Էմիրությունների ................................      նախարարությունը:
ՀՈԴՎԱԾ 12

Աբու Դաբիում  կնքված աշխատանքային պայմանագրերը հաստատվում են Արաբական Միացյալ Էմիրությունների  ........................  նախարարության և Աբու Դաբիում  Հայաստանի Հանրապետության դեսպանատան կամ  հյուպատոսական  հիմնարկի կողմից: Հայաստանի Հանրապետությունում կնքված պայմանագրերը հաստատվում են Հայաստանի  Հանրապետության տարածքային կառավարման նախարարության միգրացիոն պետական ծառայությունում և Երևանում Արաբական Միացյալ Էմիրությունների դեսպանատան կամ հյուպատոսական  հիմնարկի կողմից:

ՀՈԴՎԱԾ 13

1. Արաբական Միացյալ Էմիրությունների ......................... նախարարության լիազոր մարմինը պետք է վերահսկի սույն Համաձայնագրի դրույթների իրականացումը։ 

2. Եթե գործատուի և աշխատողի միջև առաջանում է ցանկացած անհամաձայնություն աշխատանքային պայմանագրի առնչությամբ, հարցի բարյացակամ լուծումը գտնելու նպատակով նրանց կողմից բողոքը ուղղվում է Արաբական Միացյալ Էմիրությունների ................................ նախարարություն: Եթե չի հաջողվում գտնել հարցի բարյացակամ լուծում, բողոքն ուղղվում է Արաբական Միացյալ Էմիրությունների դատական մարմիններին:

                                                                ՀՈԴՎԱԾ 14

Աշխատանքային պայմանագիրը դադարում է գործելուց նրա գործողության ժամկետի լրանալու օրը` առանց նախապես այդ մասին  ծանուցելու: Եթե գործատուն ցանկություն է հայտնում երկարաձգել պայմանագրի գործողության ժամկետը, նա այդ մասին գրավոր տեղեկացնում է աշխատողին պայմանագրի ավարտի ժամկետից առնվազն երեսուն օր առաջ:

ՀՈԴՎԱԾ 15

Աշխատողն իրավունք ունի իր աշխատավարձից արված խնայողությունները փոխանցել համաձայն Արաբական Միացյալ Էմիրությունների համապատասխան օրենսդրության:
ՀՈԴՎԱԾ 16

Կողմերը ստեղծում են միացյալ հանձնաժողով` կազմված յուրաքանչյուր կողմից ոչ ավելի, քան երեք անդամից, ներքոհիշյալ միջոցառումներն իրականացնելու նպատակով`
1. համակարգել Կողմերի միջև սույն Համաձայնագրի իրականացման ընթացքը և այս ուղղությամբ նախաձեռնել անհրաժեշտ գործողություններ.

2. մեկնաբանել սույն Համաձայնագրի դրույթների վերաբերյալ վեճերը և հարթեցնել իրականացման ընթացքում առաջացած ցանկացած տարաձայնություններ.

3. քննարկել Արաբական Միացյալ Էմիրություններում հասանելի աշխատանքային հնարավորությունները՝ ներառյալ ընդհանուր տեղեկատվություն Արաբական Միացյալ Էմիրություններում  զարգացման ծրագրերի, դրանց հետ կապված պոտենցյալ աշխատանքային հնարավորությունների, աշխատանքի տեսակների ու կարգերի, և անհրաժեշտ հմտությունների, և դրանց օգտագործման Հայաստանի Հանրապետության քաղաքացիների պատրաստակամության մասին.

4. առաջարկել անհրաժեշտության դեպքում սույն Համաձայնագրի դրույթների ամբողջական կամ մասամբ վերանայում կամ երկարաձգում։ 

Հանձնաժողովի նիստերը անց են կացվում անհրաժեշտությունից ելնելով, ոչ պակաս, քան տարին մեկ անգամ, հերթականապես Հայաստանի Հանրապետությունում և Արաբական Միացյալ Էմիրություններում: Յուրաքանչյուր Կողմի նախաձեռնությամբ կարող է գումարվել Հանձնաժողովի արտահերթ նիստ կամ նախաձեռնվել աշխատանքային հանդիպում:

ՀՈԴՎԱԾ 17

Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն առանձին արձանագրություններով: Արձանագրություններն ուժի մեջ  կմտնեն սույն Համաձայնագրի 18-րդ հոդվածով սահմանված կարգով և կհանդիսանան սույն Համաձայնագրի անբաժանելի մասը:
ՀՈԴՎԱԾ 18

1. Սույն Համաձայնագիրն ուժի մեջ է մտնում Կողմերի` դրա ուժի մեջ մտնելու համար անհրաժեշտ ներպետական ընթացակարգերի կատարման մասին դիվանագիտական ուղիներով վերջին ծանուցման ստացման օրվանից: 
2. Սույն  համաձայնագիրը  կգործի  երեք տարի ժամկետով  և դրա  գործողությունը  կերկարաձգվի նույն ժամկետով , մինչև Կողմերից  մեկը  սույն Համաձայնագրի գործողության ժամկետը  լրանալուց վեց ամիս առաջ մյուս  կողմին  գրավոր չծանուցի  դրա գործողությունը   դադարեցնելու  իր մտադրության մասին։

Ի հաստատումն վերոհիշյալի, համապատասխան կառավարությունների կողմից պատշաճ կարգով լիազորված ներքոստորագրյալներս ստորագրեցինք սույն Համաձայնագիրը: 

Կատարված է ................ում  -------- / ------/ 14 ---- -ի  ------- -ին, արաբերեն,  հայերեն և անգլերեն լեզուներով, ընդ որում բոլոր տեքստերը հավասարազոր են: Սույն  Համաձայնագրի տարբեր մեկնաբանությունների դեպքում նախապատվությունը տրվում է  անգլերեն տեքստին: 

	Հայաստանի Հանրապետության 

կառավարության  կողմից 

	Արաբական Միացյալ Էմիրությունների կողմից


Հավելված

ԱՇԽԱՏԱՆՔԱՅԻՆ ՊԱՅՄԱՆԱԳՐԻ  ՕՐԻՆԱԿԵԼԻ  ՁԵՎ
Համաձայն .......................................վերաբերյալ ..........................................................

սույն պայմանագիրը (այսուհետ` Պայմանագիր) կնքվել է 
1.Պրն……………………………………………….որպես…………………………………

Նրա հասցեն է ……………………………………………………………………………                                                            …………….......................................

Գործատու, այսուհետ`  Առաջին կողմ 
2. Պրն……………………………………………………………………………………

Անձնագրի համար……………………………………………………………………..

Անձնական/ընտանեկան քարտի համար…………………………………………….

Բնակվում է ...………………………………… հետևյալ հասցեում………….………….
Աշխատող, այսուհետ`  Երկրորդ կողմ 

միջև:

Համաձայնեցին ներքոհիշյալի մասին.

1. Առաջին կողմը աշխատանքի կընդունի Երկրորդ կողմին ամսական ……………………... աշխատավարձով Արաբական Միացյալ Էմիրություններում որպես…………………………. :

2. Պայմանագրի ժամկետը
Ա. Սույն Պայմանագրի գործողության ժամկետը մեկ/երկու տարի է` սկսած Արաբական Միացյալ Էմիրություններում Երկրորդ կողմի` աշխատանքի իր պարտականությունների կատարման պահից: Առաջին երեք ամիսները կլինեն փորձաշրջան, որի ընթացքում Առաջին կողմը կարող է դադարեցնել Պայմանագրի գործողության ժամկետը` այդ մասին տեղեկացնելով Երկրորդ կողմին առնվազն մեկ շաբաթ առաջ վեց ամսվա ավարտին և  կհոգա Երկրորդ կողմի հայրենիք վերադառնալու ճանապարհորդության ծախսերը: Եթե Երկրորդ կողմը հաջողությամբ է ավարտում փորձնական ժամանակաշրջանը, Պայմանագիրը ուժի մեջ է մտնում մինչև իր գործողության ժամկետի ավարտը:   

Աշխատանքային պայմանագրի գործողության ժամկետը լրանում է սահմանված ժամկետում առանց նախապես այդ մասին ծանուցելու: Եթե Առաջին կողմը ցանկություն է հայտնում երկարաձգել պայմանագրի գործողության ժամկետը, նա այդ մասին գրավոր ծանուցման միջոցով սահմանված վավերական ժամկետից առնվազն երեսուն օր առաջ կտեղեկացնի Երկրորդ կողմին:

Բ. Պայմանագիրը չի կարող լուծվել մինչև իր գործողության ժամկետի լրանալը, եթե առկա չէ Արաբական Միացյալ Էմիրությունների աշխատանքային  օրենսդրությամբ նախատեսված դեպքեր աշխատանքային պայմանագրի վաղաժամկետ լուծման համար: Նախքան Պայմանագրի լուծումը Կողմերը   կմարեն  միմյանց  նկատմամբ ունեցած պարտքերը:

3. Ճանապարհորդության ծախսերը 

Ա. Առաջին կողմը կհոգա Երկրորդ կողմի ճանապարհորդության ծախսերը՝ Հայաստանի Հանրապետությունից  մինչև Արաբական Միացյալ Էմիրությունների աշխատատեղ և վերադարձի ծախսերը: Նա կվճարի նաև աշխատանքային պայմանագրով նախատեսված Երկրորդ կողմին հատկացվող արձակուրդի ընթացքում նրա երկկողմանի ճանապարհածախսը: Այս ծախսերը չեն ընդգրկում անձնագրի ստացման հետ կապված կամ որևէ երաշխավորագրի դիմաց կատարված վճարումները:  

Բ. Առաջին կողմը չի վճարի Երկրորդ կողմի տուն վերադարձի ճանապարհորդության ծախսերը հետևյալ երկու դեպքերում. 

1. եթե նախքան աշխատանքային պայմանագրի գործողության ժամկետի լրանալը  Երկրորդ կողմի նախաձեռնությամբ լուծվում է աշխատանքային պայմանագիրը;

2. եթե Երկրորդ կողմը կատարում  է այնպիսի խախտում, որի դեպքում Արաբական Միացյալ Էմիրությունների աշխատանքային  օրենսդրությունը թույլ է տալիս առանց նախազգուշացման  և աշխատանքից արձակման նպաստի տրամադրման աշխատանքից ազատել աշխատողին: 

4. Վարկ
 Ա. Նախքան Երկրորդ կողմի` Հայաստանից Արաբական Միացյալ Էմիրություններ ճանապարհորդելը, վերջինիս ցանկությամբ, Առաջին կողմը կվճարի Երկրորդ կողմին …………………. գումար Արաբական Միացյալ Էմիրությունների տարադրամով (մեկ ամսվա աշխատավարձի չափով) որպես վարկ, որը հետագայում գանձվում է Երկրորդ կողմի պահումներից` հիմնական աշխատավարձի 10%-ի չափով ամսական վճարումների տեսքով:   

Բ. Գանձումը վճարումներից կսկսվի Երկրորդ կողմի`  աշխատելու պահին հաջորդող ամսվա աշխատավարձից: 

Գ. Նախորդ երկու պայմանները գործում են այլ վարկերի դեպքում, որոնք տրամադրվում են Երկրորդ կողմին Արաբական Միացյալ Էմիրությունների տարադրամով:  

5. Աշխատավարձը և պարգևատրումը  

Ա. Օրավարձով և ամսական աշխատավարձով աշխատողների համար. հիմնական օրավարձը/ամսական աշխատավարձը կկազմի .....………… դիմաց յուրաքանչյուր շաբաթ 48 աշխատաժամի համար: Երկրորդ կողմը իրավունք ունի ստանալ վճարովի շաբաթական հանգիստ՝ յուրաքանչյուր շաբաթ մեկ օրվա համար և արտաժամյա աշխատանքի դիմաց կվճարվի կանխիկ գումարով` համաձայն Արաբական Միացյալ Էմիրությունների աշխատանքային  օրենսդրությամբ սահմանված դրույթների:  

Բ. Արտադրության բնագավառում՝ ընդհանուր կամ գործավարձով աշխատողների համար. հիմնական աշխատավարձը կկազմի ………… օրվա ընթացքում իրականացրած աշխատանքի կամ առևտրի դիմաց ………………………………………………………………………………………………

Կախված Երկրորդ կողմի օրվա ընթացքում իրականացրած աշխատանքի ծավալից` նրան լրացուցիչ գումար կվճարվի.............………………………………….

Որևէ արտադրական աշխատանքի բացակայության դեպքում Երկրորդ կողմի աշխատավարձը կկազմի ………….: 

Գ. Առաջին կողմը պարտավորվում է Երկրորդ կողմի իրականացրած արտաժամյա աշխատանքը` համաձայն սույն հոդվածի Ա կետի, կամ օրվա ընթացքում իրականացրած աշխատանքի ծավալը` համաձայն սույն հոդվածի Բ կետի աշխատանքային օրվա վերջում գրանցել հատուկ քարտի վրա: 
Դ. Ծառայությունների մատուցման ավարտի համար նախատեսված պարգևատրում …………………………………………………… :

6. Բնակարանի ապահովումը և առօրյա կարիքները
Ա. Առաջին կողմը պարտավորվում է տրամադրել Երկրորդ կողմին էլեկտրոէներգիայով, մահճակալներով և լոգարանով կահավորված անվճար մեկ սենյականոց բնակարան` առողջապահական նորմերին համաձայն:
Բ.   Առաջին կողմը կապահովի Երկրորդ կողմին սառը խմելու ջրով:  

7.  Բժշկական սպասարկում և սոցիալական ապահովություն 

Ա.  Առաջին կողմը կապահովի անհրաժեշտ բժշկական սպասարկում Երկրորդ կողմի համար` համաձայն Արաբական Միացյալ Էմիրություններում գործող նորմերի և դրույթների:  

Բ. Առաջին կողմը պարտավորվում է վճարել Երկրորդ կողմին փոխհատուցում՝ աշխատանքի ընթացքում կամ աշխատանքի հետևանքով առաջացած, աշխատանքային խեղումների, հաշմանդամության կամ մահվան դեպքում, Արաբական Միացյալ Էմիրությունների օրենքների համաձայն: 
8. Արձակուրդները 

Ա. Երկրորդ կողմը իրավունք ունի տարեկան վճարովի արձակուրդ վերցնել ոչ պակաս, քան երեք շաբաթ ժամկետով, համաձայն Արաբական Միացյալ Էմիրությունների աշխատանքային  օրենսդրության։

Բ. Երկրորդ կողմն ամբողջությամբ վարձատրվում է պաշտոնապես ընդունված արձակուրդների ընթացքում:

Երկրորդ կողմն իրավունք ունի նաև տարվա ընթացքում արձակուրդ վերցնել երեք աշխատանքային օր` պահպանելով աշխատավարձը: Այդ օրերը որոշում է Առաջին կողմը: 

Գ. Երկրորդ կողմը, երեք ամիս առանց ընդմիջումների Առաջին կողմի հետ աշխատելուց հետո, իրավունք ունի վերցնել ամբողջությամբ վճարվող հիվանդության արձակուրդ` համաձայն Արաբական Միացյալ Էմիրությունների աշխատանքային  օրենսդրությամբ սահմանված դրույթների: 
9. Ընդհանուր դրույթներ 

Ա. Երկրորդ կողմը պարտավորվում է կատարել իր պարտականությունները` համաձայն իր առօրյա մասնագիտական աշխատանքի միջին նորմերի: Եթե Երկրորդ կողմը չի կատարում իր պարտականությունները, նրա հանդեպ կկիրառվեն նման դեպքերի համար նախատեսված տուգանքներ: 
Բ. Երկրորդ կողմին չի թույլատրվում այլ աշխատանք իրականացնել սույն պայմանագրի գործողության ընթացքում, իսկ Առաջին կողմը իրավունք չունի ներգրավել Երկրորդ կողմին աշխատանքի մեջ այլ գործատուի մոտ` եթե միայն նման դեպքերը թույլատրելի են Արաբական Միացյալ Էմիրությունների օրենքներով: 

Գ. Երկրորդ կողմը պետք է խուսափի որևէ քաղաքական կամ կրոնական գործունեությամբ զբաղվելուց։ Նա պետք է պատշաճ կերպով հարգի տեղական սովորույթներն և ավանդույթները:  

Դ. Սույն Պայմանագրի դրույթները կարգավորվում են Արաբական Միացյալ Էմիրությունների աշխատանքային  օրենսդրությամբ և համապատասխան որոշումներով, որոնց անհրաժեշտ է դիմել Առաջին և Երկրորդ կողմերի միջև ցանկացած անհամաձայնություն առաջանալու դեպքում, եթե պայմանագրով նախատեսված չէ Երկրորդ կողմի համար հարցի առավել բարյացակամ լուծում:

Ե. Սույն Պայմանագիրը ուժի մեջ է մտնում երկու երկրների իրավասու մարմինների կողմից վավերացումից հետո: 

10. Սույն աշխատանքային պայմանագիրը կատարված է չորս (4) բնօրինակով՝ արաբերեն և հայերեն: Մեկ օրինակը պահվում է Առաջին կողմի և մեկ օրինակը` Երկրորդ կողմի մոտ, երրորդ օրինակը տրվում է Արաբական Միացյալ Էմիրությունների ......................................... նախարարությանը, չորրորդ օրինակը` ՀՀ տարածքային կառավարման նախարարության միգրացիոն պետական ծառայությանը:
   Առաջին կողմ` Գործատու 
                                     Երկրորդ կողմ` Աշխատող

Ստորագրություն





Ստորագրություն
Վավերացված և հաստատված է 

Արաբական Միացյալ Էմիրություններում Հայաստանի Հանրապետության դեսպանություն ........................... թվական

Կամ

Արաբական Միացյալ Էմիրությունների ..............................     նախարարություն

Կամ

Հայաստանի Հանրապետությունում Արաբական Միացյալ Էմիրությունների դեսպանություն ........................ թվական

Կամ

ՀՀ տարածքային կառավարման նախարարության միգրացիոն պետական ծառայություն         ....................... թվական


